Каталіцкія манаскія ордэны ў Полацку.

Мэты: 1) пазнаёміць з каталіцкімі манаскімі ордэнамі;

             2) разгледзіць дзейнасць гэтых ордэнаў;

             3) выхоўваць павагу да гістарычнага мінулага, верацярпімасць і  

            талерантнасць;

Занятак праводзіцца ў выглядзе ўрока-лекцыі

Ход занятка

     Распаўсюджванне каталіцтва ў Полацку пачалося з 1-й палавіны 15 ст., калі ў 1406 г. вялікі князь літоўскі Вітаўт дазволіў пабудаць касцёл (Рыжскі касцёл). Першымі каталіцкімі манахамі, якія пачалі сваю місіянерскую манастырскую дзейнасць сярод праваслаўнага насельніцтва Полацка, сталі бернардзінцы. Назва гэтага манаскага ордэна, які ў 12 ст. адгалінаўся ад францысканцаў, паходзіла ад імя рэфарматара Бярнарда Сіенскага. На Беларусь манахі-бернардзіны прыйшлі з Польшчы ў 2-й палавіне 15 ст., а ў Полацку з'явіліся ў 1498 г. па запрашэнню вялікага князя Аляксандра, які даў ім свой прывілей i частку горада над ракой Палатой. Як паведамляў бернардзінскі храніст Ян з Камарова, вялікі князь Аляксандр папярэдне выкупіў нададзеныя манахам землі, «бо там 6ылі пляцы i дамы розных людзей». Аднак некаторыя дакументы сведчаць, што ў гэтай частцы горада знаходзілася маёмасць не толькі прыватных асоб, але i праваслаўных цэркваў, прычым, мяркуючы па адным з дакументаў, святары гэтых цэркваў не заўсёды былі задаволены памерам атрыманай кампенсацыі. Бернардзінцы павінны былі пабудаваць свой касцёл i кляштар, а таксама ўсё, што патрэбна для ix жыццядзейнасці. У згаданым прывілеі Аляксандра бернардзінкам сцвярджаецца, што ў Полацку жыве народ «нам верны, але ў веры схізматык» i выказваецца жаданне вярнуць яго да адзінства веры i Царквы Рымскай». Апошнія словы недвухсэнсоўна сведчаць, што пасяленне ў горадзе каталіцкіх манахаў невыпадкова супала па часе са зноў распачатымі спробамі ўніi i, што размова ідзе менавіта пра унію, а не пра перавод палачан у каталіцтва. З'яўленне бернардзінцаў у Полацку таксама непарыўна звязана з наданнем Полацку магдэбургскага права 7 кастрычніка 1498 г. У тым жа прывілеі Полацкім бернардзінцам вялікі князь адзначаў, што пасяляе ix тут не толькі са згоды Віленскага бicкупа i яго капітулы, не толькi паводле парады прэлатаў Вялікага княства Літоўскага, але, «асабліва ж звыш таго, — са згоды ўcix pycкiх, падданых нашых, шляхты i паспольства Полацкай вобласці». Можна меркаваць, што пасяленне ў Полацку бернардзінцаў было ўмовай (i, магчыма, не адзінай), на якой Аляксандр пагаджаўся надаць гораду права на самакіраванне. Запрашэнне ў Полацк менавіта бернардзінаў мела свае прычыны. Па-першае, манахаў гэтага ордэна доб​ра ведалі ў княстве. У 1468 г. ix кляштары з'явіліся ў Вільні i ў Коўне. У 1494 г. Аляк​сандр надаў бернардзінам пляц i месца ў Гродне. Па-другое, насельніцтва з вялікай павагай ставілася да братоў-бернардзінаў. Пра гэта ў 1468 г. пicaў да папы рымскага Паўла II кароль польскі i вялікі князь літоўскі Казімір, які «быў дужа прыхільны бернардзінам». Але, бадай, самым галоўным з'яўлялася тое, што, у адрозненне ад царкоўнай каталіцкай iepapxii ВКЛ, якая выступала за перахрышчванне тых праваслаўных, што пагаджаліся прыняць вяршынства папы i ўступіць у ўнію з Рымам, бернардзінцы, спасылаючыся на адпаведныя рашэнні Ферара-Фларэнційскага сабора i пазнейшыя папскія пасланні, сцвярджалі, што ахрышчваць нано​ва неабавязкова. Такая пазіцыя бернардінцаў была больш прымальнай для праваслаў​ных, некаторыя з якіх, як паведамляла була папы Аляксандра IV ад 23 жніўня 1501 г., «хочуць прыняць унію, але катэгарычна адмаўляюцца перахрышчвацца. I гэта поўнасцю зразумела: прыняць хрышчэнне ў другі раз — значыла прызнаць, што дасюль ты быў неахрышчаным, г.зн., паганцам, а такога не захоча зрабіць ніводны хрысціянін». 

Полацкі кляштар бернардзінцаў існаваў 1498—1832 гг. Быў заснаваны пры ўпадзенні Палаты ў Заходнюю Дзвіну. Верагодна, у гэтым кляштары атрымаў пачатковую адукацыю Ф.Скарына. Касцёл  кляштара пабудаваны з дрэва ў 1502 г., спалены ў 1563 г. ў час Лівонскай вайны i захопу Полацка войскамі Івана IV. Пяць манахаў-бернардзінцаў былі забіты, маёмасць кляштара перайшла да праваслаўных. У 1696 г. ваявода  Д.Слушка зноў запрасіў бернардзінцаў у Полацк i размясціў ix у слабадзе Кабак. Пасля яго смерці ахвяраванні на будаўніцтва  кляштара рабілі Буйніцкія –падчашыя Полацкага ваяводства. Пасля пажару 1758 г. быў пабудаваны касцёл Маці Божай Марыі Нябеснай (асвячоны ў 1769 г.) і жылы корпус. Касцёл — аднанефавы, з трансептам і двухвежавым фасадам. У 1772 г. ў кляштары 10 манахаў і іншы персанал; працавала школа філасофіі. У 1832 г. кляштар зачынены, касцёл ператвораны ў праваслаўную царкву (Іаана Багаслова, пашкоджана ў 1930-я гады). У будынку былога жылога корпуса цяпер размешчана Полацкая псіхіятрычная бальніца.

3 1580 г. ў Полацку з дазволу вялікага князя літоўскага і караля польскага Стафана Баторыя разгарнуў сваю дзейнасць ордэн езуітаў, якому былі перададзены праваслаўныя цэрквы і манастыры з маёмасцю (акрамя Богаяўленскага манастыра).

Базыльяне, супольнасць манахаў, якія жылі па правілах, распрацаваных св. Васілём Вялікім у 4 ст. (назва ад імя Базыль), з'явіліся на тэрыторыі Беларусі з прыняццем хрысціянства. Супольнасць склалася ў Візантыі; з 13 ст. ордэн дзейнічаў як каталіцкі. У 1617 г. мітрапаліт І.Руцкі распрацаваў статут новага ордэна базыльянаў (уніяцкага) на аснове правіл св. Васіля на ўзор статутаў каталіцкіх манаскіх ордэнаў. У стварэнні і станаўленні ордэна актыўны ўдзел прымаў І.Кунцэвіч (з 1618 г. полацкі архіепіскап). Ён заснаваў у Полацку кляштар базыльянак (на Замку пры Сафійскім саборы) і запрасіў з Вільні некалькі манашак, надаў ім фундуш. Пры кляштары была адчынена школа для дзяўчынак (у пач. 19 ст. вучыліся звыш 10 дзяўчынак). Паводле звестак Касцельнай энцыклапедыі, выдадзенай у Варшаве ў пачатку 20 ст., першыя манашкі-базыльянкі з'явіліся ў Полацку значна рансй. Да 1563 г. яны жылі ў старажытным Спаса-Ефрасіннеўскім манастыры. Перад пачаткам аблогі Полацка войскамі Івака Грознага манашкі пакінулі манастыр, які ў 1582 г. граматай Стафана Баторыя быў перададзены езуітам. Пасля забойства І.Кунцэвіча ў 1623 г., у Полацку пры Сафійскім саборы пасяліліся базыльяне-манахі. 3 1654 па 1667 г. яны былі вымушаны пакінуць сабор, вярнуліся ў 1668 г. У асвеце уніятаў базыльяне мелі, бадай, не меншыя заслугі, чым езуіты ў католікаў. Яны не толькі вучылі дзяцей на іх роднай мове, але і друкавалі царкоўную літаратуру. У Полацку ордэну належаў Барысаглебскі манастыр. У 1699—1708 гг. архімандрытам манастыра быў Л.Кішка, які з 1703 г. адначасова ўзначальваў ордэн базыльян (да 1713). Базыльяне судзіліся з езуітамі за крыж святой Ефрасінні Полацкай і не аддалі святыню з Сафійскага сабора. У 1705 г. полацкія базыльяне атрымалі ад Пятра I універсал з дазволам праводзіць свае набажэнствы і вызваленнем манастырскіх маёнткаў ад усіх павіннасцей. У 1839 г. кляштар базыльянак быў зачынены (у той час кляштарам кіравала І.Кулежанка); манашак перасялілі ў Спаскі манастыр (у 1847 г. — 3 манашкі, у 1854 г. — 2). Будынак былога базыльянскага кляштара разбураны ў 1930-я гады.

У 1648 г. (паводле іншых звестак у 1628) полацкі войскі К.Храпавіцкі і яго жонка Т.Друцкая-Любецкая надалі фундуш на будаўніцтва ў Полацку касцёла і кляштара ордэна францысканцаў (створаны ў 1209 у Італіі Францыскам Асізскім). Першыя 2 францысканскія касцёлы былі пабудаваны з дрэва. У 1763—75 гг. узведзены мураваны касцёл Св. Антонія, трохнефавы храм з двухвежавым фасадам (у інтэр'еры 7 алтароў). У 1825 г. ў кляштары жылі 4 францысканцы, якімі кіраваў Е.Карчынскі. У 1832 г. кляштар быў зачынены (узначальваў В.Кутоўскі) і ператвораны ў царкву; пасля 1917 г. разбураны. Захаваўся двухпавярховы жылы корпус (пабудаваны ў пачатку 18 ст., помнік архітэктуры барока).

У 1671 г. віленскі прэлат Крыштаф Тамаш Гірскі (Гурскі) фундаваў будаўніцтва ў По-лацку кляштара дамініканцаў, каталіцкага жабрацкага ордэна братоў-прапаведнікаў (створаны ў пачатку 13 ст.). Назва ордэна паходзіць ад імя заснавальніка іспанца Дамініка дэ Гусмана. На Беларусі дамініканцы з'явіліся ў пачатку 16 ст. (у 1818 г. — 38 кляштараў). У Полацку Т.Гірскі ахвяраваў ордэну 12 тыс. злотых для манахаў, 1 тыс. злотых на будаўніцтва касцёла і інш. Драўляны касцёл Св. Дамініка згарэў у 1754 г. Новы кляштар і касцёл былі пабудаваны ў 1810 г. намаганнямі прыёра Д.Цяшэўскага. У 1824 г. кляшта-рам кіраваў прыёр Г.Паўловіч, суб-прыёрам быў Р.Ляўковіч. Акрамя названых, у манастыры жыў яшчэ адзін свяшчэннік і манах. Пасля 1832 г. за дамініканцамі застаўся прыход піяраў. У 1841 г. ў кляштары знаходзіліся: прыёр В.Вярхоўскі, 10 свяшчэннікаў і манах. У 1865 г. кляштар зачынілі (прыход налічваў 4630 прыхажан).

